      1941-1942 елларда язылган “Гөлсем” исемле поэмасында Ф.Кәрим фашистларның вәхши йөзләрен фаш итә һәм совет илендә тәрбияләнеп үскән яшь хатын Гөлсемнең гитлерчылар каршында тезләнеп калмавын, партизаннар белән бәйләнешкә кереп, дошманнан үч алуын тасвирлый. Поэмада вакыйга фашистлар басып алган, яндырылган, яртысы көл булган, таланган дошман тылында калган бер авылда бара. /Авыл яна, ургый күк төтен, Шартлап яна төнге салкында; Болытларга җиткән ялкында Куркып артка чигә кышкы төн/. Әлеге строфа поэмада рефрен булып кабатланып бара. Әсәрдәге образларга игътибар итик: Әсәрнең төп герое – Гөлсем. Ул поэмада хатын-кыз буларак матур, ана буларак батыр итеп тасвирлана. Герой – дошман кул астында калган совет кешеләренең җыелма образы буларак та кабул ителә. Фашист офицеры немец солдатына тиресен күчереп утырту өчен Гөлсем улының тереләй тиресен туный. Бу кеше үтерү генә дә түгел, атып үтерү генә дә түгел. Бу реаль тормышта кабатлана торган типик  хәл түгел. Ләкин дошманның ерткычлыгын, кансызлыгын, явызлыгын, кеше түгеллеген күрсәтүче иң кулай мисал. Фаҗига  көчәйтелгән, арттырылган. Беренчедән, дошман бала белән “сугыша”. Ләкин сугыш законнары буенча солдат белән солдат сугышырга тиеш, гаскәргә каршы гаскәр куела, ә биредә немец офицерына каршы сабый бала образы куелган. Димәк, сугышлардан иң күп зарар күргән кеше батырларча сугышып үлгән солдат та түгел, тол хатыннар да түгел, ә балалар. Автор шушы фәлсәфи фикерне әйтә.       Икенчедән, фаҗиганең Гөлсем белән бәйле булуы. Баласын яклап,  немец офицеры каршына баскан Гөлсемнең чәч толымнарын кисеп ала. Бу – бик уңышлы табылган алым, чөнки дошман хатын-кыз матурлыгын мәсхрәли, юкка чыгара.Чәч толымы – матурлык, гомер озынлыгының да символы. Шушы фаҗигалар янына автор, һичшиксез, матурлыкны да куя. Татар хатын-кызы өчен озын ике иңенә үреп салган чәч толымы – матурлык, тыйнаклык, милли күркәмлекнең аерылмас билгесе. Гөлсемнең дә чәч толымы биленә тикле төшкән. /“Зур үс, иркәм, зур үс!” – дип улын Ул бастыра иде иңенә, Төшеп тора иде биленә Кара ефәк кебек бу толым/. /Ланцет ала да ул шартлатып Чәч толымын кисә Гөлсемнең/. Ләкин явыз фашист офицеры аны шушы байлыгыннан дә мәхрүм итә: матур чәч толымын да кисеп ташлый. Улының хәсрәте белән ана - моны сизми дә, бары тик чыгарга җыенганда гына күзе идәндә елкылдап яткан чәч толымына төшә, һәм кесәсенә алып сала. /Гүя җилдә каен сыгыла, Битен каплап, Гөлсем егыла/..

 Өченчедән, табигатькә, тереклеккә зыян сала: /Офицерда ачу куерды: “Колхозчылар имде сөтеңне, Ә без инде ашыйк итеңне”, -Маңгаена ата сыерның/. /Башта сыер өскә ыргыла, Аннан, җирне тырнап, егыла, Егыла ул таудай гөрселдәп...Ә офицер көлә кул селтәп: “Мадмуазель ничек сызлана, Сыер канын, ахры, кызгана/ Яндырганнар барысын, ватканнар, Хур ителгән монда һәр күңел, Кое сиртмәсе дә буш түгел, Укытучы картны асканнар/. Авыл өстендә кайгы болыты кебек кара төтен тирбәлә. Әйе, авыл кара кайгыга баткан. Юлда кайтканда, салкыннан, каны булмаган нәни баласы – сугыш башланганнан бирле бердән-бер куанычы булган йөрәк парәсе дә мәңгелеккә күзләрен йома. /Керфекләрен сирпеп ямь генә, Күзен йомган бала мәңгегә/. Нәкъ менә чәч толымы белән Гөлсем  үзенең йөрәк парәсеннән – баласыннан мәхрүм иткән фашист  офицерын буып үтерә. Бу - үч алуның көче. Бу реальлеккә туры килеп бетмәсә дә,  без аңа ышанабыз. Чөнки ул укучыларның да теләкләренә, хис-кичерешләренә тәңгәл килеп тора. Әйтерсең, Гөлсем җиңүгә өлеш кертә, сугышның җиңү белән бетәчәгенә ышаныч тудыра. Нәфрәт хисе дошман белән көрәштә хатын-кызны да арысландай көчле итә. /Бу толымы хәзер көч аңа! Җиңүенә Гөлсем ышанып, Селки-селки буа дошманын.Улы, иле өче үч ала/. Әсәрдә партизан Миша образы килеп керә. Ул Гөлсемгә штаб телефоны чыбыгын өзү турындагы заданиене тапшыра.  Поэмада хәбәр төшенчәсе  әһәмиятле. Гөлсем штабтан бара торган хәбәрне өзә. /Партизаннардан хәбәр килә: ...Без килгәнне җилдән сизәрсең, Җайлы җирдән барып өзәрсең Штаб телефоны чыбыгын/.                                   

  Гөлсемнең баласы да, әйтерсең, фаҗигане аңлый. Язучы баланың сабыйлыгын, матурлыгын рәсем рәвешендә сурәтләгән: /Нечкә күңел сабый сизенә, Әнкәсенең моңсу йөзенә Сыйпый мөлдерәгән күзләрен, Гүя сөртә хәсрәт эзләрен. Әнкәсенә бала эндәшми, Аның туңып теле бәйләнгән, Борчак чаклы бозга әйләнгән / Керфегенә кунган күз яше Мәк чәчкәсе кебек сөйкемле, Алсу йөзле бала сулыга; Сулыга ул, көя, күгәрә, Танымаслык булып үзгәрә/. Кара төн. Сабыйларның чыктай кайнар күз яшен суырып китә торган, күңелләргә шик, сагыш, кайгы сала торган, фашистларның шакал кебек иснәнеп йөри торган төн. Гөлсемнең күңеле ниндидер кайгы килүен тоя, хәтта нечкә күңел сабый да афәт киләсен сизенә. Ни эшләргә белми әрнеп торганда, /Ак кар кунган куак астыннан Тәрәзәне кага төнге җил;/ Җил сөйгәненнән яхшы хәбәр китерә. Ул Гөлсемгә иренең исән булуын һәм аннан сәлам җиткерә. Сөйгәнен һәм улын сагынуын да, вакыт табып ялга туктаса, исемен җырга кушуын да, оста зенитчы булуын да төнге җил хәбәр итә. Ләкин мондый шатлыклы хәбәр озакка сузылмый. Таң атканда кансыз фашист солдатлары Гөлсемнең ишеген ватып керәләр. Фашист образы: /“Чыга доктор, куырып җилкәсен, Күзлегеннән чәчри явызлык, Карчык битле, әби авызлы, Баз гөмбәсе төсле лепкәсе”/. Фашистның доктор булуы һәм сабый баланы тунавы – вәхшилекнең мисалы. Фашист докторы – нәкъ менә докторы – кансыз рәвештә Гөлсемнең сабый баласының канын,  немецларның гомерләрен озайту өчен, актык тамчысына кадәр суыртып ала һәм сабыйның тәнен дә кискәли. Кыяфәте белән үк ул кешелек сыйфатларыннан мәхрүм итеп тасвирлана. Аңарда кызгану хисе -  кешелек хисе юк. Гөлсем  бу коточкыч кансызлык, явызлык, вәхшилек каршында  каушап кала. Газиз баласын, “шул вампир Гитлерның агу сеңгән тырнак кисәгеннән” талап алырга көче юк аның. Ул хәтта мондый ерткычлыкның чын булуына ышана да алмый тора. /Бала беләгеннән кан ага, Моны карап торган анага Кояр өчен диңгез яшь кирәк, Андый яшькә түзәр күз кирәк/. Чарасызлыктан “Шәфкать сорап җиргә тезләнә”. Фашист исә, аңа карап, мыскыллап көлә генә: /Иреннәре яна җирсенеп, Йөрәгеннән ялкын чыгамы?../- Син, официр, юкка көләсең, /Бу баланың канын түләрсең!-,  ди Гөлсем ерткычка. Ләкин бу сүзләр явыз докторны тагын да дәртләндерә һәм без хәтта ишетергә дә курыккан ерткычлык белән очрашабыз: /Сыны катып, сабый тилмерә, Басканмыни утлы тимергә! Спирт белән тәнен сөртәләр, Уеп –уеп тиресен кисәләр...Арка, күкрәгендә ун яра, Көчкә сулыш ала, бичара!/. Бала канын эчкән бу явызларны ерткыч җанварлар белән дә чагыштырып булмый, чөнки ерткыч булып ерткычлар да үзләрен – үзләре ашамыйлар, ә бу бәндәләр гөнаһсыз сабыйларны да җәзалыйлар. Әлеге вакыйгалар М.Җәлилнең “Бүреләр шигыре” белән аваздаш: /Бүреләр, аһ.. ләкин бүреләр  Бу кадәр үк ерткыч түгелләр/. 
      Йолдызлар да Гөлсемнең халәтен тасвирлауда зур роль уйныйлар:                                        /Җемелдиләр таңгы яктыда Ак кар булып яуган йолдызлар,                                       Өсләренә басып Гөлсем уза Төтенләнеп торган салкында/. Татар аылларында еш очрый торган сиртмәле кое образы да зур әһәмияткә ия. Кое белән бәйле рәвештә автор фашистларның тагын бер кансызлыгын ачып сала. Шул кое сиртмәсенә авылдагы олы хөрмәткә ия булган, гомерендә кешегә явызлык, начарлык теләмәгән җитмеш яшьләр тирәсендәге укытучы картны асканнар: /Җитмеш яшь бар аңа кимендә, Бу вәхшәткә картлык көнендә Күз салырга гүя оялган, Сакалына карап тын калган/. Һәм М.Җәлилнең “Вәхшәт” шигыреннән өзекне мисалга китерергә мөмкин: /Күрдеңме тик бер кат үз гомреңдә Мондый хурлык, мондый вәхшәтне?!/ Вакыйга көчәйтелә. Соңыннан Гөлсемнең үч алуы да шушы кое янында була.Ф.Кәримнең барлык поэмаларында да диярлек очраган, партизаннар һөҗүмгә әзерләнеп яткан урман образы ышыклану урыны да, төрле сугышчан заданиеләрне уңышлы үтәү өчен җирлек тә булып тора: /Тиз килерме дип торганда, Ярсу атлар явын даулатып, Үткер кылычларын уйнатып, Партизаннар чыга урманнан/.    Матур киләчәккә өмет бирүче - шомырт куагы; төнбоеклы тонык күл, анда куанып җырлаучы аккош; ал чәчәкләр, яшел яфраклар, яз, тулган ай образлары әсәрне матурлыйлар, аңа романтик – лирик төс бирәләр: /Тиздән карлар эрер, яз килер, Болыннарга чәчәк сибелер, Төннәрендә тулган ай балкыр/. /Кошлар кайтыр ерак илләрдән, Хуш ис бөркер шомырт куагы, Җырлар аккош, җырлар куанып, Төнбоеклы тонык күлләрдә/. Шагыйрьнең табигать күренешләренә  мөрәҗәгать итүе, тасвирлавы монда үзмаксат түгел. Беренчедән, табигать күренешләре фашизм ерткычларының җанлы шаһите буларак алына, икенчедән, кешеләрнең әхлак сыйфатлары, матурлыгы белән табигатьнең күркәмлеге арасында шагыйрь эчке якынлык, уртаклык күрә. Ф.Кәрим фашист юлбасарларының ерткычлыгына каршы табигатьнең матурлыгын капма-каршы куя. Моның белән Ф.Кәрим, гүя, фашистларның бу матур дөньяда яшәргә хаклары булмаганлыкларын әйтә. Әсәрдә лирик герой шушы вакыйгаларны үз күзе белән күргәндәй тасвирлап тора, теләктәшлек белдерә. Ул өченче заттан сөйли. Теләктәшлеген, мәхәббәтен, дошманнарга нәфрәтен чагылдыра. Лирик геройның кичерешләре, мөнәсәбәте калку итеп тасвирланган. Поэманың төп уңышы - Гөлсем образының үсештә сурәтләнүендә. Поэманың төп идеясе дә нәкъ менә шушында: ул совет кешеләрен фашистларга карата беркатлы фикердә булмаска,  аларга каршы аяусыз көрәшкә  күтәрелергә чакыра. 
    “Партизан хатыны”әсәрендә вакыйга шулай ук дошман кул астында калган туган җирдә бара. Әсәрдәге каршылык, киеренкелек шуның белән бәйле. Дошман офицеры баласын күтәргән партизан хатынын күл буена сорау алырга алып бара. Бу күренештән бик әһәмиятле сәнгать алымы күренеп тора. Сорау алуны табигать белән бәйләп кую, вакыйгаларның контрастлыгы, конфликтны көчәйтә. Матур күл янында кешелеккә каршы явызлык эшләнә, гөнаһсыз бала үтерелә. Табигать матурлыгы фашизм вәхшилеге белән капма-каршы куела. /Тугай уртасында түгәрәк күл, Түп-түгәрәк, тулган ай кебек; Күлнең уртасында ялгыз аккош Уйга талган Зөһрә кыз кебек. /Төнбоеклар тынып нидер тыңлый, Йөзен чытып тынган күл өсте; Тирән сулы бу түгәрәк күлнең Янып торган күзе бар төсле/. Бу өзектән күренгәнчә, табигатьтә тынычлык хөкем сөрә, ә шул тынычлыкны бозырга кемнең хакы бар? Кемнең матурлыкны таптарга, тыныч халыкны юкка чыгарырга, бернинди гөнаһсыз балага кул тидерергә хакы бар? Фашист солдатлары шушы табигатьтәге язылмаган кагылгысыз  законнарны бозалар. /Җир җиләге пешкән көннәр иде, Чәчәкләрен таптап болынның, Күл буена алып килде немец Хатыныңны, нәни улыңны.

      Партизан хатынына бер генә таләп куялар – урманга, партизаннар янына бара торган сукмакны күрсәтергә. Әмма ул иренә бара торган сукмакны күрсәтми, бары мыскыл итеп елмая гына. Аның елмаюын җиңә торган башка көч калмагач, фашист аның баласын, күкрәгенә хәнҗәр кадап, ана кулыннан  каерып ала һәм  күлгә ыргыта. /Дулкын канын юды күкрәгеннән; Төнбоекка гүя тотынып, Батмый торды сабый су өстендә, Аңа табан ана омтылып, Ике кулы белән изүенә Ябышты да... сүзсез тын калды, Сабый үтереп гайрәтләнгән немец, Мәнсез немец тагын кузгалды/.

 Ана дошманның йөзенә төкереп, улы янына күлгә сикерә. Икесе дә һәлак булалар. Вакыйга көчәйтелгән. /Текәлде ул немец дәҗҗалының Туң чүмечле төсле күзенә, Тешен кысып әйтте: “Теле булса, Таш та төкерер иде йөзеңә/. /Кулымны кис, күзләремне чокы, Башымны яр, мә, өз телемне, Бер сүз көтмә. Мин иремне сатсам, Бу бит сату Туган илемне/. /Тирән сулыш алып борылды ул, Күз сирпеде аккош ягына Һәм сикерде кинәт канатланып Төнбоеклар арасында яткан Күңел кошы – улы янына/.


Образлар системасына килгәндә традицон 3 образ бар: ана, бала, дошман. Төп образ - иле, ире, баласы өчен җанын, канын, яшь гомерен дә кызганмаган Ана образы: /Яшерергә теләп хурлануын, Күз текәде немец хәнҗәргә; Хәнҗәр кирәк булды бала кочкан Ана елмаюын җиңәрг/.

Әле берни дә белештермәгән, гөнаһсыз сабый баланың күкрәгенә фашист хәнҗәр кадый. Кансыз, мәнсез, явыз фашист, дошман, немец образы түбәндәгечә бирелә: /Каннан арынмыйча төссезләнгән Киң хәнҗәрле тупас мылтыгын Кысып тоткан немец калтыранды,Сүзе саен үзе тотлыгып:..Яхшылыкка баш имисең икән, Кара күмер итәм мин сезне.”

     Әлеге поэмада табигатьнең функциясе башка поэмаларындагыга караганда да киңрәк. Матур күл янында  кешелеккә каршы явызлык эшләнә: гөнаһсыз бала үтерелә. Табигать матурлыгы фашизм вәхшилеге белән капма – каршы куела. Табигать образлары әсәрнең сәнгатьлелек чараларын арттыралар. Хәтта кояш та   немецларның ерткычлыгына битараф кала алмый, вакыйганы, туктап, әрнеп карап тора: /Ерак юлдан кайтып килгән кояш Якынлашкач текә тауларга, Юлын бүлеп кинәт туктады да Әрнеп карап торды аларга/.

  Автор табигатьне җанландырып, вакыйганы тирәнтен  ачып бирүгә, күңел кылларына үтеп керерлек итеп тасвирлауга ирешә. Бу тагын авторның тагын бер уңышлы алымы. Җанландырылган таш образы моның ачык мисалы: /Таш булып таш башын сузган судан, Ташның да бар гүя йөрәге; Ул гасырлар буе яшәсә дә, Сөйли белмәс ләкин күргәнен/. Бер гөнаһсыз баланы – ананың бердән-бер юанычын- немец, хәнҗәр кадап, ана кулыннан тартып ала. Бу вакытта үзәк өзгеч бала тавышына күл дә хәрәкәткә килә: /Тугай уртасында түгәрәк күл,Төп –түгәрәе, тулган ай кебек; Күлнең уртасында ялгыз аккош Уйга талган Зөһрә кыз кебек/. Теле булмаган аккош та, бу ерткычлыкны күреп, түзеп кала алмый, нәрсәдер әйтергә теләгәндәй, ачыргаланып кычкыра. / “Күрәсеңме, дөнья, бу дәһшәтне?” Дигән сыман башын күтәреп, Күл өстендә, дулкын арасында, Әй, кычкырды аккош үртәлеп/. Төнбоекны да җанлы итеп сурәтли: Төнбоеклар тынып нидер тыңлый, Йөзен чытып тынган күл өсте;

     Хатын - кызлар матурлыгын тагын бер деталь чагылдыра: башына бәйләгән яулык, бу очракта – зәңгәр яулык – сафлык, матурлык билгесе, өмет хисе. Баласын үтерүне күргән ананың башыннан әнә шул яулыгы шуып төшә: /Баласына табан үрелде ул,Шуып төште зәңгәр яулыгы.../ Өзекләрдән күренгәнчә, автор шушы фаҗигаләргә шаһит итеп күлне, аккошны саный. Лирик герой да - вакыйгаларның шаһите. Ул партизанга эндәшә: /Үзем сөйлим, җырга салып сөйлим, Яшен булып янсын сүзләрем; Яшен утын тотып күзәт, иптәш, Балаң каны тамган эзләрне/. “Партизан хатыны” поэмасының тәэсир итү көче, моңы – фаҗига белән матурлыкның үрелеп баруында. Сугыш еллары поэмаларында  Ф.Кәрим кабатланмас сыйфатларга ия характерлар тудырмый. Ул илебез халкына хас гомуми символик сыйфатлар турында уйлана. Шагыйрь бу хатынның кайсы милләт кешесе булуын да, исемен дә әйтеп тормый. Хәтта истә калдырырлык портретын да бирми. Бу образ киң гомумиләштерүгә ия. Иленә һәм мәхәббәтенә, иманына һәм идеалына тугрылык саклап, үлеме аша мәңгелеккә атлаган кешеләр безнең илебездә бик күп дип саный шагыйрь.

